Lelebum

pensum:

· Legia la historia mo tochen leu, nua che Lelebum ei fetg trests ch’el ei alvs.

· Ponderescha co la historia savess cuntinuar.

· Scriva in cuort text cun la finiziun dalla historia.

· Presenta cuortamein la historia a tes conscolars.

· Tgi ha la medema sligiaziun per Lelebum?

· Legi communablamein a fin la historia da Lelebum e cumparegliei ella cun vossa finiziun. (Dat ei parallelas? Tgei ei different?)

· Menar ina discussiun en classa cun ils suandonts impuls. (Far in rudi e risguardar ils puncts impurtonts per menar ina discussiun.)

· Schar tschintschar a fin il/la collega.

· Buca dar denteren.

· Buca grir mobein tschintschar en in tun migeivel.

· Acceptar e respectar il meini dils auters.

· Buca rir ora ils auters.

· Buca schar influenzar dil meini dil/dalla collega.

impuls per ina discussiun:

· Tgei colur ha Lelebum en tia finiziun dalla historia?

· Daco gest quella colur?

· Tgei munta la colur per Lelebum?

· Tgei colur havesses vus il pli bugen?

· Cun tgei colur sesentesses vus il meglier e daco?

· Daco ei Lelebum buca cuntents all’entschatta cun sia colur?

· Tgei fagesses ti, sche ti fusses buca cuntents cun tia colur?

· Pertgei ei Lelebum tuttina cuntents cun sia colur alla fin?

· Havein era nus differentas colurs?

· En tgei situaziuns havein nus tgei colur?

Il lexicon da colurs
· Ponderescha bein cura che ti has tgei colur.

· Scriva sin in fegl da colur corrispundenta tgei sentiments e patratgs che ti cumbineschas cun tgei colur.

· Ultra da quei sas ti era scriver sin mintga fegl tgei avantatgs e disavantatgs che tia colur (tiu sentiment) ha.

· Suenter ils avantatgs e disavantatgs sas ti tut tenor aunc aschuntar in bien tip per tei.

· Il lexicon ei enzatgei fetg persunal. Ti sas scriver lien tut quei che ti patratgas e stos buc exnum schar curreger quel dil scolast, sche ti vul buca.

· Silsuenter sas ti adina puspei duvrar il lexicon per mirar suenter, co ti sesentas e tgei che ti sas far encunter. Cunzun ils tips ein lu in bien agid per saver controllar meglier tes sentiments.

exempel:

fegl tgieschen:

· Cotschna sun jeu pil pli cura che jeu sun garmadia e vietia. Jeu fetsch lu bugen il botsch e magari entscheiv’jeu schizun a sevilar e grir.

· Jeu vegn cunzun vilada, sche jeu vegn vilentada ni sche jeu less exnum enzatgei e survegnel buca ei.

· Ils avantatgs ein ch’jeu sai mintgaton schar ora aschia mia ravgia. Ils disavantatgs ein che jeu ditgel bia caussas a mes geniturs ni a mes amitgs che jeu gnanc manegel aschia e lu ein els silsuenter vietis sin mei.

· tips:

· Ponderar avon che sevilentar.

· Era sche jeu sun vilada ponderar tgei ch’jeu ditgel.

· Trer profund flad e buca veser tut a moda aschi dramatica.

fegl stgir-blau:

· Cu jeu sun stgir-blaua sun jeu tresta.

· Sche jeu sun tresta setilel jeu pil pli anavos en mia combra e stun in mument persula.

· Magari sa ei schizun capitar che jeu stoi bargir.

· Avantatgs ha ei buca cura che jeu sun tresta, denton ina massa disavantatgs. Jeu sesentel persula e less paterlar cun negin. Jeu pos far nuot e spetgel semplamein sin ch’il di varghi per ch’in niev e meglier di sappi entscheiver.

· tips:

· Buca schar pender il tgau.

· Patertgar vid las bialas caussas dalla veta.

· Guder enzatgei ch’jeu hai fetg bugen, p.ex. in bogn cauld, ina tschugalata.

fegl verd:

· Mellen ei per mei la colur da legria.

· Cura che jeu sun verda, fetschel jeu bugen sgnoccas e cattavegnas. Jeu sun era bugen ensemen cun mes amitgs e termagliel bugen en curtin cun els.

-
etc.

La colur dalla pial

impuls per ina discussiun:

· Tgei differentas colurs da pial dat ei?

· Dat ei pregiudezis dallas differentas colurs?

· Co san ins eliminar quels pregiudezis?

· Havein era nus pregiudezis e daco?

· Co reagessen nus sin tals pregiudezis?

· Era cheu san ins risguardar ils puncts impurtonts dil pensum precedent per menar ina discussiun.

pensum:

Per quei pensum drova ei in tec dapli che mo ina lecziun. Per saver sesentir inagada en in’autra pial dein nus si colur stgira als affons sin fatscha e mauns. Aschia san ils affons contemplar inagada sesezs co els vesan propi ora cun in’autra colur.

Sco suandont pensum han ils affons colurai sin quella moda da far ina spassegiada tras il vitg ni il marcau e contemplar las reacziuns sin lur nova colur. Ils affons san far notizias da lur spassegiada. Ultra da quei han els da notar co els sesentan denter la glieud cun lur nova pial.

Turnai en stanza da scola, san ils affons rimnar lur experientschas ch’els han fatg ed explicar alla classa co els ein sesenti en lur nova pial. Per buca schar ir en emblidonza quei sentiment fa il scolast communablamein cun ils affons in placat grond cun si quels sentiments e las reacziuns dalla glieud.

Quei pensum cuoza pli ditg ch’ina lecziun, sa denton gidar fetg bein ils affons da sesentir bein en lur pial e dad eliminar pregiudezis.

L’influenza dallas colurs

Cun colurs selai ei far fetg differents pensums che gidan ils affons ad emprender a percepir meglier sesezs. Cheu suondan entgins exempels. Quels exempels san ins era cumbinar fetg bein cun las uras da dessegn.

Glisch da differentas colurs

Per quei pensum drovan ins ina stanza pintga. Ussa san ins midar il pér cazzola e metter en differentas colurs. Ils affons san entrar en stanza e descriver silsuenter lur sentiments tut tenor tgei colur che sclareva. Per las uras da dessegn fuss ei era interessant da schar malegiar ils affons in maletg en ina stanza cun in pér cazzola da colur.

La vestgadira da colur

Ils affons duein prender cun els en scola ni vegnir en scola cun vestgadira che ha sche pusseivel da tgau tochen pei la medema colur. Co sesentan ils affons en quella vestgadira? Tgei colurs san ins cumbinar bein e tgeininas meins bein? Tgei affons/colurs crodan si e pertgei?

Colurar las finiastras

Quei pensum ha plitost da far cun dessegn che cun lungatg. Ins savess denton malegiar igl elefant cun sias differentas colurs vid las finiastras. Silsuenter vesan ins il mund tras la finiastra ord in’autra perspectiva, numnadamein ord ina perspectiva colurada.

Neiv colurada

Igl unviern san ils affons ir giuado e dar colur ina gronda surfatscha da neiv cun differentas colurs. Silsuenter san ins reflectar tgei che disturba vid quellas colurs, tgei che plai als affons vid la neiv da colur ed aschia vinavon.

